
EXTRACTO DA CARTA ENVIADA Á UNESCO SOBRE O TELEFÉRICO DE 

BELVÍS

En  nome  dos  nosos  socios  e  socias  e  de  moitas  outras  persoas  que  se 

achegaron  a  nós  expresando  as  súas  inquedanzas  respecto  do  proxecto, 

queremos expresarlles o noso máis sentido rexeitamento á idea de levar a 

cabo un teleférico que cruce o parque de Belvís. 

Estamos en contra dese proxecto polas seguintes razóns:

 O parque de Belvís é un espazo básico do lecer e a sociabilidade dos 

nosos  veciños  e  veciñas  aínda  que,  a  día  de  hoxe,  é  un  proxecto  en 

construción ...Cremos necesario e imprescindible finalizar o parque antes 

de iniciar obras e remodelacións innecesarias.

 Por outra banda,  a estación de pasaxeiros do teleférico situaríase na 

zona máis  ao Norte do parque,  nas  inmediacións  do  edificio  coñecido 

como “Casa do Matadoiro”. Alí hai un parque infantil -un dos dous con que 

conta o barrio- e unha pradeira na que tradicionalmente ten lugar unha 

romaría  ou  comida  campestre de toda  a  veciñanza durante as  festas 

patronais do barrio. A instalación da estación obrigaría a resituar tanto 

o parque como esta actividade festiva; posiblemente, a romaría deixaría 

de  celebrarse  aquí,  xa  que  a  orografía  do  parque  impide  a  súa 

celebración noutro lugar.

 Ademais,  a  estación  de  pasaxeiros  tería  o  seu  acceso  principal  para 

peóns  e  vehículos  pola  Praza  do  Matadoiro/Porta  do  Camiño.  O  noso 

barrio e, máis concretamente toda esa zona, sofre neste momento unha 

importante sobrecarga  de tráfico, tanto rodado como peonil... todo ese 

tramo, así como a Rúa de San Pedro, soportan densidades de tráfico que 

están  entre  as  máis  altas  da  cidade  e  moi  próximas  aos  niveis  de 

saturación.  Instalar un novo foco de atracción de vehículos e persoas 



nesta zona parécenos, cando menos, unha temeridade, máxime se temos 

en conta que o proxecto do teleférico non conta neste momento con 

ningunha previsión de como canalizar ese tráfico de visitantes cara a e 

desde a estación de pasaxeiros.

 As nosas  rúas  están  xusto  enfronte  da  Cidade  da  Cultura e  os  seus 

campos, de feito, formaban parte do noso barrio ata que se construíron 

a vía do ferrocarril e a antiga estrada de circunvalación, hoxe Avda. de 

Lugo...  propuxemos  en  repetidas  ocasións  ao  goberno  municipal  e  á 

Consellería de Cultura o desenvolvemento dun percorrido para peóns e 

ciclistas. O Parque de Belvís -moi accesible desde o casco histórico e a 

zona nova- remataría cunha pasarela peonil elevada que permitiría unha 

transición suave entre as distintas zonas da cidade. 

Nós  vivimos  nun  barrio  atravesado  diariamente  por  peregrinos  que  en 

determinadas  épocas  colapsan  as  nosas  rúas;  temos  dificultades  para 

circular a pé ou en vehículos polas nosas rúas estreitas e tortuosas,  con 

moitas  casas  que  ven  limitadas  as  súas  posibilidades  de  rehabilitación  e 

sufrimos todo isto con xenerosidade cara aos que nos visitan e estamos moi 

orgullosos do patrimonio que herdamos. Os nosos veciños  e veciñas obteñen 

moi  pouco  a  cambio;  xa nos gustaría  ter  os  servizos  de  mantemento  de 

espazos ou dotacións dos que goza o centro histórico.

Por  todo  iso,  resúltanos  moi  difícil  admitir  un  proxecto  que,  lonxe  de 

mellorar a nosa calidade de vida e a nosa relación coa nosa contorna máis 

inmediata -o noso barrio-, complicaranos a existencia. Se ten vantaxes, nós 

non as vemos xa que a nosa aposta non é converter as nosas rúas nun centro 

temático ou comercial para turistas senón conservar a nosa forma de vida e 

proxectala cara ao futuro. Non queremos milleiros de turistas e autobuses 

circulando por elas -algo que sen dúbida  acabará  sucedendo-  xa que non 



estamos preparados,  senón manter á  nosa veciñanza,  as  nosas  rúas e  os 

nosos negocios de toda a vida. 

